
«Poesiak neu idazten nau» 

Denboraren iragatearen eta bizitzak emandako pozen eta minen inguruan hausnarketa egin du Karlos Linazasorok 'Denbora aleak' liburuan, poesiaren bitartez galdera ugari planteatuta.

 JUAN LUIS ZABALA - DONOSTIA 

Liburuak argitaratu eta aurkeztea pozgarria baldin bada, poema liburu bat argitaratu eta aurkeztea «are pozgarriagoa» da Karlos Linazasororentzat (Tolosa, Gipuzkoa, 1962), eta poz horrekin jo zuen atzo idazleak Donostiara, Denbora aleak poema liburua, Pamiela argitaletxearen eskutik plazara iritsi berria, aurkeztera: «Poesia bizitzaren esentzia dela uste dut, poesia erlijio huts da niretzat, eta poema bakoitza errezo moduko bat da. Ez dago gizartean, munduan, poeta batek baino gehiago errezatzen duen pertsonarik». Nolabaiteko «salbamena» bilatzen du poetak poesian, Linazasororen aburuz. 

Maria Zambranorekin bat dator Linazasoro: «Zambranok zioen esan ezin dena idatzi egiten dela, eta nik sekula inori esango ez nizkiokeen gauzak idatzi egiten ditut poesian». Horixe egin du, jakina, ezin bestela izan, Denbora aleak liburuko poemetan ere. «Poesiak horretarako balio du. Azkenean, poesiak neu idazten nau. Poesiak tripak eta sentimenduak ateratzen dizkit, eta ez alderantziz. Horregatik da horren berezia eta sakona; sentimenduak, minak, kezkak, eta gauza pertsonal guztiak adierazteko baliabide onena». 

Denboraren aleak liburua, zehazki, «heldutasun baten adierazgarri» delakoan dago Linazasoro. «Heldutasunera iritsi naiz. Ez dakit zer heldutasun mota den hau, baina heldutasunera iritsi naiz. Uste dut bizitza den bidaia honetan, joan eta, inora ere iritsi gabe, banatorrela bueltan». 

Denboraren inguruko hausnarketa dago funtsean liburuko poemetan, izenburuak iradokitzen duen moduan. «Bi irakurketa ditu Denbora aleak izenburuak. Batetik denbora aleka-aleka pasatzen da, hareazko erlojuetan bezala; bestetik denboraleak izaten dira, uholdeak eta garai txarrak».Denboraren inguruko hausnarketa horretan, poza eta oinazea batu ditu Linazasororen liburu berriak, ospakizuna eta oinazea. «Gauzak ondo doazenean denborari eutsi nahi izaten diogu, eta ekaitza datorrenean, aitzitik, lehenbailehen pasa dadin nahi izaten dugu. Uste dut liburu honetan oreka bat dagoela. Biziak orain arte zer eman didan eta biziak orain arte zer kendu didan agertu dut».«Poema bakarra balitz bezala irakur daiteke liburua», egilearen iritziz, horrenbesterainokoa da poemen arteko batasuna. «Poema guztiek dute tonu bertsua, eta saiatu naiz gauzak modu erraz baina sakonean esaten, poemei tonu sentsuala ematen. Nire betiko grina nabari da poemetan: ihes egiteko gogoa, hegan egiteko gogoa, desagertzeko gogoa, zer den ez dakidan sekretuaren bila ibiltzeko gogoaÉ Galdera asko dago liburuan, eta erantzun gutxi. Uste dut poesiaren zeregina horixe dela, galdera egitea».Poemetako gaiak, berriz, «betikoak» dira: denboraren iragatearen inguruko kezka, maitasuna, heriotza, lagun eta adiskideen beharra, minaÉ «Kontu unibertsalak dira, guztien kezkak, poesiak betidanik erabili izan dituen gaiak». 

Literaturako tranpen aurka, jarrera «erradikala» 

Beste arlo batzuetan ez bezala, «erradikala» sentitzen da Linazasoro literaturari oro har eta bereziki poesiari dagokionez. «Literatura da, poesia kasu honetan, niri geratzen zaidan askatasun eremu bakarretakoa, eta hori tinko eta gogor defenditu beharra dagoela uste dut. Liburu honetan ez dut tranparik egin, aurrerantzean ere ez dut tranparik egingo, eta ez dut onartuko literaturan inork tranparik egitea. Hori da nire erradikaltasun bakarra». 

«Liburu bat irakurri ahala, nik antzeman egiten dut benetan idatzia dagoen edo itxurakeria den, axalkeria», azaldu du Linazasorok, tranpa horien kontua modu zehatzagoan adierazteko. «Eta nik egin dezakedan bakarra, nire mendeku bakarra, liburua bazter batean uztea da, ez irakurtzea. Gero eta gehiagotan praktikatzen dudan kirola da hori. Askatasun hori ez dit inork kenduko».«Ni ez naiz inor baino autentikoagoa, baina nik 100 irakurle dauzkat», dio Linazasorok. «Gehien saltzen den literaturak ez du ezer balio. Izan ere, ez baita literatura, tranpa hutsa baizik, eta hori salatu egin behar da, ez baita ezertarako onuragarria, justu kontrakoa baizik».
